
Annotatsiya. Rossiya imperiyasi tashqi siyosat arxivida mavjud hujjatlar bilan 

ishlash jarayonida Buxoro amirlari bilan bog’liq yig’majildlar aniqlandi. E’tiborli 

jihati shundaki, ular orasida bo’lg’usi taxt vorisi hisoblangan Sayyid Mir Olimning 

Sankt-Peterburg kadet korpusidagi ta’lim olishiga doir hujjatlar o’zining birlamchi 

manbaviy ahamiyatga egaligidir. Tadqiqotimiz orqali ilmiy jamoatchilik e’tiboriga 

mang’it xonadoni vakilining uch yillik ta’limi davrida qaysi fanlarni 

o’zlashtirganligi yohud qanday bilimlarga ega bo’lganligi xususida o’z 

xulosalarimizni taqdim etmoqdamiz. 

Kalit so’zlar: Amir, kadet korpusi, to’rajon, dastur, fan, Sayyid Mir Olim, fransuz 

tili, tarix, polkovnik Demin, flora va fauna, Tersk kazaklar qo’shini, imtihon. 

 

ОБРАЗОВАТЕЛЬНАЯ ПРОГРАММА 

НАСЛЕДНИКА ПРЕСТОЛА В САНКТ-ПЕТЕРБУРГЕ 

 

Аннотация. В процессе работы с документами, имеющимися в Архиве 

внешней политики Российской империи, были выявлены архивные дела, 

связанные с бухарскими эмирами. Примечательно, что среди них имеются 

документы являющиеся первоисточником. Эти  документы об образовании 

будущего наследника престола Сайида мир Алима в кадетском корпусе 

Санкт-Петербурга. Благодаря нашему исследованию мы представляем 

научному сообществу наши выводы о том, какие предметы освоил 

представитель семьи Мангитов, и какие знания он приобрел за время 

трехлетнего обучения. 

 Ключевые слова: Амир, кадетский корпус, тураджан, программа, наука, 

Сайид мир Алим, французский язык, история, полковник Демин, флора и 

фауна, Терское казачье войска, экзамен. 

 

EDUCATIONAL PROGRAM THE HEIR TO THE THRONE IN 

ST.PETERSBURG 
Abstract. In the process of working with documents available in the Archive of 

the Foreign Policy of the Russian Empire, archival files related to the Bukhara 

emirs were identified. It is noteworthy that among them there are documents that 

are the primary source. These documents are about the education of the future heir 

to the throne, Sayyid mir Alim, in the cadet corps of St. Petersburg. Thanks to our 

research, we present to the scientific community our conclusions about what 

subjects a representative of the Mangit family has mastered, and what knowledge 

he has acquired during his three-year studies. 

Keywords: Amir, cadet corps, turajan, program, science, Seyyid mir Alim, French, 

history, Colonel Demin, flora and fauna, Terek Cossack troops, exam. 
 

Agar muarrixda tarixiy davrni nazariy tiklash uchun xizmat qiluvchi     

manba-ma’lumotlar mavjud bo’lmasa, unda tarixchi mazkur masalani hal etishni 

uch yo’lini tanlaydi. Birinchidan, davr yoki voqeylik xususida umumiy 

xarakterdagi qarashlarni jamlab, ushbu masalaga o’z munosabatini bildiradi. 

Ikkinchidan, o’zida mavjud tarixiy bilim, qarashlar asosida xulosalarni tarixiy fakt 

sifatida taqdim etishga intiladi. Uchinchidan, obyektiv tarix yozishni maqsad 

qilganlar esa o’z oldiga qo’yilgan muammoga aniqlik kirituvchi ma’lumotlarga ega 

bo’lmagunicha bu masalani yoritishni ma’qul ko’rmaydi.   

Bugungi kunga kelib, ilmiy jamoatchilik, tarixchilar, xususan, gid-

ekskursavodlar orasida Sayyid Mir Olimning Sankt-Peterburgdagi ta’limi xususida 

umumiy xarakterdagi ma’lumotlar mavjud. Ularning ayrimlari so’nggi mang’it 

hukmdorining imperiya markazida olgan ta’limi to’g’risida “afsonabop” 

qarashlarga ham ega ekanligi sabab mazkur maqolaning arxiv manbalariga 

asoslanib tadqiq etishni, mavhum bo’lib turgan jihatlarga oydinlik kiritishni o’z 

oldimizga maqsad qildik. 

Turli adabiyot va manbalarda 1893-1896-yillar davomida Sayyid Mir 

Olimning Sankt-Peterburgdagi kadet korpusida ta’lim olganligi xususida 

ma’lumotlar mavjud. Ta’lim dasturi xususida birlamchi ma’lumotlar Rossiya 

imperiyasi tashqi siyosat arxivi yig’majildlarida saqlanmoqda. Ushbu hujjatlarga 

asoslanib, taxt vorisining korpusda o’zlashtirgan fanlari xususida quyidagilarni 

ta’kidlash joiz.  

  Sayyid Mir Olim kun davomida olti soat kadet korpusida o‘tiladigan 

umumfanlar bo‘yicha o‘z bilimini oshirgan, bir yarim soat esa amaliy fransuz tili 

bilan shug‘ullangan. Shu o‘rinda, kadet korpusidagi yetti yillik ta’lim fanlari 

To‘rajon uchun uch yilga o‘zlashtirilishi rejalashtirilgani hamda ayrim fanlarni 

qisqartirishga to‘g‘ri kelganini ta’kidlash darkor. Sayyid Mir Olim bu xususda 

quyidagicha xotirlaydi: 

"Tartib-qoida yuzasidan u yer maktablarida yetti yil o‘qitilar edi. Binobarin, 

padari buzrukvorim istagiga ko‘ra ta’limotni tezlashtirish maqsadida o‘qish 

muddati uch yil deb qaror qilindi. Bu uch yil orasida yoz oylari maktablar 

yopilgan kezlari Buxoroga, padarim xizmatiga kelib-ketib turardim"[1]. 

Amirzoda o‘zlashtirishi belgilangan fanlar jamlanmasi korpusda o‘tiladigan 

fanlar asosida tayyorlangan. Sayyid Mir Olim polkovnik Demin uyida istiqomat 

qilgan va shu yerda ta’lim olgan. Bunga birinchi sabab sifatida tabiatan barcha 

masalalarda ilg‘or bo‘lishga intilish hissi kuchli bo‘lgan To‘rajon o‘zidan 4 yosh 

kichik bo‘lgan bolalar orasida o‘zlashtirishda orqaga qolmaslik, ikkinchidan, 

o‘zlashtirish ko‘rsatkichi orqaga qolish holati To‘rajonga ta’sir etish xavfi edi. U 

dastlab, kadet korpusidagi bolalardan bilim ko‘nikmasi jihatidan orqada bo‘lishiga 

qaramay jismonan kuchliroq edi. 

Sayyid Mir Olim uchun maxsus tuzilgan fanlar jamlanmasiga e’tibor 

qaratadigan bo‘lsak, ular quyidagi fanlardan tarkib topganligini ko‘rishimiz 

mumkin: rus tili, fransuz tili, arifmetika, algebra, geometriya, matematika, fizika, 

tabiiy tarix, tarix, chizmachilik, huquqiy bilim asoslari.  

To‘rajonning diniy mansubligidan kelib chiqib, kadetda o‘tiladigan cherkov 

slavyan tili unga o‘qitilmagan. Uning o‘rniga dastlab rus tilidagi so‘zlarning 

mazmuni va mohiyati o‘rgatilgan, so‘ngra esa badiiy rus tili va adabiyoti bilan 

tanishtirilgan. Fransuz tili – amaliy fransuz tilini o‘rganishda dastlab elementar 

grammatika, shu bilan birga XVII asrdagi buyuk fransuz adabiyoti namoyondalari 

merosi bilan tanishtirishga e’tibor qaratilgan. To‘rajonga rus tilini o‘rgatishdan 

maqsad uni imperiya madaniyati bilan tanishtirishdan iborat bo’lgan bo‘lsa, uning 

fransuz tilini bilishi lozimligi ushbu tilning xalqaro munosabatlar tili sifatidagi 

mavqeyidan kelib chiqqan edi. 

Arifmetika fani korpusdagi kabi to‘liq o‘tilgan, algebra esa umumiy 

tushuncha va mazmun nuqtayi nazaridan, geometriya fani jism yuzasining 

elementar holati, sig‘im, yuza hamda umumiy masalalar doirasida o‘rgatilgan. 

Fanlarning xususiyatidan kelib chiqib tabiiy tarix yo‘nalishi fan sifatida o‘tilgan. 

Unda Buxoro va u bilan chegaradosh davlatlarning flora va faunasiga oid 

bilimlarga alohida e’tibor qaratilgan. Shu fan doirasida anatomiya va gigiyena 

haqidagi tushunchalar ham berib borilgan. 

Tarix fani jahon tarixi yo‘nalishida o‘tilgan. Qadimgi, o‘rta asrlar davri 

qisqartirilgan holda, yangi davr tarixi kengroq o‘qitilar edi. Rossiya tarixini 

o‘rganish bilan birga, ma’lum qisqartirishlarga ega sharq mintaqasi tarixidan ham 

xabardor qilingan. To‘g‘rirog‘i imperiya manfaatlarini ko‘zlagan holda, To‘rajonga 

jahon va sharq davlatlari tarixidan ko‘ra, Rossiya imperiyasi tarixidan ko‘proq 

bilim berilgan. 

Uch yillik ta’lim dasturiga umumiy hamda shariat huquqiga daxldor 

tushunchalar, Rossiya davlat huquq va qonunlari, statistika va siyosiy iqtisodiy 

masalalar, chizmachilik (ornamentlarni qalam va bo‘yoqlar bilan chizish) kabi 

fanlar ham kiritilgan edi. Qisqartirilgan fan dasturidagi tabiiy tarix, shariat 

huquqiga tegishli tushunchalar, chizmachilik fanlari To‘rajonning ijtimoiy va diniy 

kelib chiqishiga qarab moslashtirib tuzilganligini ko‘rsatadi. Quyida ushbu 

fanlarning yillar kesimida taqsimlanganligini ko‘rishimiz mumkin: 

 Birinchi yilda rus tili - yozuv, grammatika namunalarini yodlash, 

fransuz tili, arifmetika, geometriya, tabiiy tarix – (flora va fauna), geografiya 

(umumiy va Rossiya mintaqasi), tarix (jahon, umumiy va qisqa Rossiya tarixi); 

 Ikkinchi yili rus tili, fransuz, arifmetika algebra, geometriya, tabiiy 

fanlar tarix – (fiziologiya va inson anatomiyasi), Rossiya va Osiyo mintaqasi 

geografiyasi, Rossiya tarixi batafsil, qisqacha Sharq tarixi, chizmachilik; 

 Uchinchi yilda esa rus va fransuz tillari hamda adabiyotlar bilan 

tanishuvga yo‘naltirilgan algebra geometriya, tabiiy tarix – (gigiyena) Osiyo 

geografiyasi, Rossiya va Sharq tarixi, qonunshunoslik, statistika siyosiy-iqtisod va 

chizmachilik[2]. 

 Ta’lim dasturida umumiy fanlar bilan birga sakkiz oylik harbiy 

ta’limga keng o‘rin berilgan.  

Uch yillik ta’lim yakunida To‘rajon korpus imtihon hay’ati oldida 

o‘zlashtirilgan fanlar yuzasidan sinovlarni topshirgan. Imtihon hay’ati tarkibi 

harbiy-o‘quv muassasalar boshqarmasi boshlig‘i infanteriya generali 

N.A.Moxotin-rais, uning yordamchisi N.I.Yakubovskiy,  Nikolayev kadet korpusi 

direktori general-leytenant Y.A.Drujinin, Harbiy vazirlik Osiyo qism boshlig‘i 

general-leytenant A.P.Protsenko, Tashqi ishlar vazirligi vakili D.K.Sementovskiy, 

Nikolayev kadet korpusi sinf inspektori I.S. Demin va fan o‘qituvchilaridan iborat 

edi. 

Imtihonlar ikki kun uch soatdan davom etgan. Gazeta sahifalarida ushbu 

voqea masalasiga tegishli ma’lumotlarga ko‘ra, "To‘rajonning rus tilini bilish 

darajasi mazkur fan imtihonida namoyon bo‘ldi. Ikki yarim yil oldin birta ham 

ruscha so‘zlarni bilmagan hamda uni alifbodan o‘rganishni  boshlagan To‘rajon 

qisqa vaqt davom etgan mashg‘ulotlar samarasi o’laroq rus tilini a’lo darajada 

o‘rgandi. Nafaqat rus tili fanidan berilgan savollarga, balki rus hamda chet el 

adabiyoti namunalarini ta’riflash [yuzasidan berilgan savollarga ham]  adabiy rus 

tilida [mukammal] javob bera oldi. Boshqa fanlar qatorida artilleriya, 

fortifikatsiya, fizika, tabiiy va jahon tarixidan imtihonlarni yaxshi topshirdi. 

To‘rajon taktik masala va rejalar yuzasidan tuzilgan savollarni ham hal eta oldi. 

Tarix fanidan berilgan savollarga Sharq va Rossiya tarixiga doir muhim 

ma’lumotlarni taqdim etdi. Imtihon hay’ati a’zolari bir ovozdan imtihon 

savollariga berilgan javoblar "juda yaxshi" degan xulosaga keldilar[3]. 

Imtihon natijasidan so‘ng To‘rajon Tersk kazak qo‘shinlari ofitseri sifatida 

qo‘shin safiga kiritildi. Sayyid Mir Olim o‘z xotiralarida kadet korpusida ta’lim 

olganligini va imtihon topshirganini quyidagicha ta’riflaydi:  

"Shunday qilib, men uch yil davomida ta’lim olib, mamlakat tartib 

qoidalarini biladigan darajada bilim hosil qildim, o‘qishlarni tugatib, imtihon 

topshirdim. Rus davlati ulug‘lari meni Buxoro davlati valiahdligiga munosib 

bo‘lganligim uchun Buxoroga qaytarishdi "[4]. 

Mazkur tadqiqot natijasida Said Mir Olimning Nikolayev kadet korpusidagi 

ta’limi maxsus dastur asosida olib borilganligi, yakuniy imtihon natijalari ijobiy 

baholanganligi ma’lum bo‘ldi. Taxt vorisining korpusda olgan dunyoviy va harbiy 

fanlarga doir ko‘nikmasi undan oldingi o‘zlashtirgan bilimlarini boyitishga 

ko‘maklashdi. Zero, uning tashabbusi va rahnamoligida Buxoroda qurilgan  

Olimxon madrasasi nafaqat diniy, balki dunyoviy, zamon talablariga mos, jamiyat 

ijtimoiy-iqtisodiy ehtiyojlarini qondirishga xizmat qiluvchi ilmlar beradigan 

ma’rifat maskani bo‘lib qoldi.  

